






Dát girjje l duv ja dån oattjo sárggot, tjállet ja 

dav dahkat ietjat girjjen. Åvdås álgá sihtap dåssju 

mujttádit vaj dá sáme giehto gávnnuji moatte 

láhkáj. Mij subtsastip dajt iehtjama láhkáj, ja dån 

oattjo ietjat láhkáj giehttot. Giehto e dárbaha jur 

návti årrot. Juohkkahasj oadtju iesjgeŋgaláhkáj 

giehtojt hábbmit. Iereda dajt jus sidá!



Sjugniedimmiesoptsese

Sivdnádusmuitalus

Sjivnnjedimgiehtto

Skapelseberättelsen



Åsa Simma giehttu 

sjivnnjedimgiehtov ietjas láhkáj





SjivnnjedimgiehttoSjivnnjedimgiehtto

Jubmel gátten váttsatjij. Merra lij stuorak ja 

tjáhppat. Báro Jubmela vuosstij sjlissjkun. Merra 

sjärgoj ja Jubmel ájádaláj, dá jiena muv balldi. 

Hähttuv galla biejves gatjádit jus máhttá diehki 

boahtet. Biejvve jegadij ja vuolus Jubmela lusi 

bårjåstij. Vuolus boadedijn guodij silbbaláhttov 

almmáj.

– Gijtto gå båhti, Jubmel javlaj. Dát värált la 

nav sjävnnjat, balldá muv.

Biejvve javlaj:

– Jáhtáv dán väráldij bájttet. 



Jubmel bäjvváj nivkoj.

– De mån aj jáhtáv dáv väráldav nav jasskadin 

dahkat gåk ber máhttelis.

Jubmel njuovaj ietjas gievramus váhtjamav. 

Jubmel váhtjama juolgijs tjáppa várijt sjivnnjedij. 

Biergojs dagáj ednamav. Málle sjattaj jåhkån 

ja ädnon, unne ja stuore. Váhtjama duollje 

sjattaj biehtsen, soahken, gasskasin, rássen ja 

vissten. Váhtjama oajves dagáj Jubmel almev ja 

vuobmanav, ja váhtjama tjalme nássten sjaddin. 

Maŋemussaj váldij Jubmel váhtjama tsågev ja 

bálij dav dåhku tjiegŋalissaj. Gå lij dav dahkam 

de Jubmel viellidij bieljijn ednama vuosstij. Gå 

tsåhke svargadij de Jubmel ållu jasskadin dåbdåj. 

Ja Jubmel ájádaláj:



– Juohkka bále gå ulmusj dán ednamin 

ballá de máhttá viellidit gulldalittjat tsågev 

svargadime ednama sinna. Tsåhke mij la ednama 

sinna tjadná gájkka värálda ulmutjijt aktij.



HÁRJJIDUSÁHÁRJJIDUSÁ

Sárgo ietjat sjivnnjedimgiehtov  

gåktu värált ilmaj!













Máddu

Máddu

Máddo

Máddu



Sáme árbbedáben la gájkajn viessogijn máttaráhkko. 

Julevsábmáj gåhtjoduvvá máddon. Jus juhtusijt ilá 

hárdá de máhtá daj máttojt båktet. Máddo l åvvå 

stuoráp juhtusis. Ja máddo máhttá tjervas várálasj 

årrot.





MáddoMáddo

Akta báhttja agev tsuobbuj stågaj. Lijkkuj dajt 

ráses låggŋot ja miehttit man guhkás sasskin. 

Vuorkkij dajt burkaj sisi. 

– Manen tsuobbu nav håjen vuojnnuji, 

ieddne? Gatjádij iednestis.

– Ij oattjo juhtusijt bijnedit, vásstedij. 

Juhtusa sihti luovan viessot, jur gåk ulmutja 

sihti. Ieddnes navti vásstedij.

Valla báhtjan ij lim mige dahkat. Juohkka 

biejve åtsåj ienep tsuobbujt maj stågaj. 

Avta biejve gå báhttja lij tjuojggamin, vásij 



ádjagav. Dakkir ája lij mij ij lim galmmám, vájk 

dálvveguovddela lij. Báhttja ittjij háhppida gå 

ádjagav vásset gå guláj låssågav sabekgietjijn.

Gå jårggålij vuojnij stuor tsuobbuv, ietjas 

oajve mahte. Tjervas stuor tsuoppoj tjåhkkåhij 

sabekgietjijn. Báhttja balláj ja gähttjalij ruvábut 

tjuojggat, valla tsuoppoj lij tjervas låssåk.

Sabekgietje tsásskin ja báhttja ittjij åvvånis 

åvddålij besa.

Såppustij majt nagáj ja vijmak jåvsådij dievá 

nali gånnå diedij láhtto juo åvdåtjis lij. Esski gå 

vuolus luojttádij ja gå oalleláhkáj jåhtegådij, de 

tsuoppoj sabegijs ravgaj.

Iehkedis, gå äddnásis dáv subtsastij, de 

ieddne alvot bárnnásis gehtjaj.



– Hárddi gus tsuobbujt ienebut? Gatjádij.

Báhttja nivkedij.

– Máddo duv sabegijda tjåhkkidij. Dujna lij 

galla oalle vuorbbe gå sujsta bessi.



HÁRJJIDUSHÁRJJIDUS

Vállji juhtusav mav sárgo ja sárgo dan juhtusa 

máttaráhkov - máttov. Usjudalá makkir fámo 

dan juhtusin li, ma máttov várálattjan dahki. 

Degu dal sjnjierá máddo mij nav tjavgga gásská 

vaj duot dát boarkkan. Máddo l åvvånagi 

stuoráp juhtusis.













Hatsvesietnie jïh Njaeviesietnie 

Háhčeseatni ja Njávešeatni

Áhtsisjieddne ja Njávisjieddne

Háhčeseatni och Njávešeatni



Giehto milta girjes Samiska sagor, 

tjáledum Kirsti Birkelandas





Áhtsisjieddne  Áhtsisjieddne  
ja Njávisjieddneja Njávisjieddne

Dale lidjin guokta oappá. Nubbe lij Áhtsisjieddne 

ja nubbe lij Njávisjieddne. Såj årojga váren ja 

sunnun lij goappánik álldo ja goahte. Áldojt såj 

båtjijga. Áldo goahteguorraj bådijga juohkka 

ideda ja iehkeda. 

Valla avta iehkeda gå áldo lijga mähttsáj 

vuolggám de ságastahttjájga nubbe nuppijn.

– Ájgov vuolgget dal, guodáv mån 

Áhtsisjiednev.



Áhtsisjiedne álldo javlaj. 

Njávisjiedne álldo alvaduváj. 

– Manen vuolgá? Gatjádij.

– Vuolgáv dajnas gå sån la nav bahá muv 

vuosstij. Áhtsisjieddne muv tsábbmá ja tjiektjá gå 

l båhtjemin. Hähttuv ber suv guodet. I gus dån 

tjuovo?

Njávisjiedne álldo oajvev risstij.

– Iv mån vuolge. Njávisjieddne l sijvvo 

mujna. Agev muv njávkká gå båhtjå. Iv de máhte 

suv guodet, javla jus nälggu jus mån gádov.

Valla Áhtsisjiedne álldo lij juo árvustallam 

ja mierredam vuolgget.

– Na hivás de, javlaj ja vuolgij. Ittjij des 

ruoptus boade.



Njávisjiedne álldo bátsij. Ja dajna vuogijn 

Áhtsisjiedne álldo gådden sjattaj ja Njávisjiedne 

álldo dámugin.



Le gus åvddåla ájádallam...Le gus åvddåla ájádallam...

Boatsoj musijkkaj lijkku. Dan diehti galggá 

dav juojggat! Jus juojga gå boahttsujn vuojá 

de guohtsá nav vaj muohta bårgåt. Máhttá 

aj juojggat älov jaskadittjat. Juojgos máhttá 

urudisájt árret! 

HÁRJJIDUSHÁRJJIDUS

Sárgo Áhtsisjiednev ja Njávisjiednev.













Bïenje

Beana

Bena

Hunden



Giehto milta girjes Muitalus sámiid birra 

Johan Turis





BenaBena

Åvdebut bena vuomen åroj. Ja suv mielas lij 

ihkeva låssåk aktelattjat biebmojt åhtsåt. 

Muhttijn lij nav nielgen. Gå lij allasis biebmojt 

ássam, de agev stálppe bådij, jali gierkke, jali 

ietjá gievrap judos mij suoládij sujsta biebmojt. 

Jus ållu vuorbe dagi lij, de máhtij tjabu stálppe 

suv gåddet. Stálppe máhtij goassa ájn sválajt, 

riehpihijt – jali bednagijt oagodit. Ittjij 

goassak diede.

Ja bena ájádaláj:

– Jus dal ulmutjij lusi vuolgáv.



Bena mujtij gå akti manáj sáme sijdan. Ja 

gullam lij gå huvkadin ja tsiellin, jur degu 

bednaga, gå ettjin älov tjoahkkáj oattjo. Na de 

bena manáj sáme lusi ja javlaj:

– Válde muv svájnnasin. Iv desti sidá 

urudisáj siegen årrot.

Sábme gehtjaj bednagij ja gatjáj: 

– Vaj nav. Majt bálkkán sidá?

– Iv bárep gå liemav ja juojddá dahkat. 

Valla allu då muv tsábbmu, vájku iv desti nagá 

barggat.

Na de guorrasijga. Bena ulmutja svájnnasin 

sjattaj. Ulmutja gahtjin bednagis jus máhtij 

ienep bednagijt viedtjat. Na bena ienep 

bednagijt viettjaj.



Dálla ulmutja li vajálduhttám gåktu 

bednagagielav ságas. Valla bena dádjat gájkka 

majt ulmusj javllá. Ja sån guhti l buorre 

bednagij gå l barggam ja vájbas la, sån oadtju 

buorre benavuorbev. Sån guhti ij la bednagij 

buorre, ij goassak buorre bednagav oattjo.



Le gus goassak åvddåla ájádallam vaj... Le gus goassak åvddåla ájádallam vaj... 

Gájkka máhtá juojggat. Máhtá juojggat ulmutjav 

gesi lijkku, jali sajev masi lijkku. Juhtusijt máhtá 

juojggat. Ja tjabu motåvrråduolmunav máhtá 

juojggat! Ålles väráldav máhtá juojggat. Jus 

juojga ietjat bednagav de boahtá tjuosko. Dassta 

ávvus ja sunji buorren dåbddu.

HÁRJJIDUSHÁRJJIDUS

Sárgo ietjat bednagav jali bednagav masi lijkku. 

Nabde dav hiebalgis sámenamman.













Ruevtienjuenie

Ruovdenjunni 

Ruovddenjunnje

Järnnäsan



Ådåsis tjáledum giehtto 

Anta Piraka girjes Jåhtte sáme viessom





Ruovddenjunnje Ruovddenjunnje 

Nissun goaden tjåhkkåhij råhtot goaroj. Muottáv 

goaroj majna galgaj gärggat, råhtto lisj dávk. Ållu 

aktu lij sjievnnjis tjaktjadálvveiján. Gasskaijá, ietjá 

nissun goade sisi tjágŋá.

– Gal mån duv viehkedav goarrot dán ijá 

javllá. 

Nissun ávot nivkoj ja lagát muottáv sunji.

Gähttjá gå dat nubbe nissun gårru. Tjáppemus 

sávvijt gårru. Ja gårru gájkajs jåhtelappot. Valla 

sån ij ájmijn jalik suonaj goaro. Sån ietjas njunjijn 

gårru, basstel ja sekkuk degu sájgerruovdde.



Gå nissun dáv vuojnná de dalága ájádallá. 

Vierttiv ruvva, ruvva iehtjam sliehpáv gávnnat. 

Guovsoj la vuojn sjuollalime. Åhtså. Jur åvddål 

gå sjuolut, gávnná sliehpáv ja tjadná dav ruvva, 

ruvva tjiebeda birra. Háhppit jur guoksu åvddåla.

Åvddål gå ájttsá de ruovddenjunnje suv 

vuosstij boahtá ja tjuoggu njunjev njuolgga 

mielggaj. Valla basstelis njunnje sålbå 

guovddelav däjvvá. Gå njunnje dav assás danev 

dejvaj, de gasskat manáj. Ållu de goahte dat 

jienas svaráj. Ja nissun ruovddenjunjijn hähkkat 

gádoj.

Nissun mierredij ij goassak ålles sjievnnjis 

ijáv goarrot. Ja dajt bálijt gå l vierttim dav 

dahkat, de l agev sliehpáv tjadnam suodjen.





HÁRJJIDUSHÁRJJIDUS

Le gus dujna juoŋgalágásj suojalm mij duv 

suoddji? Miessik? Silbba? Dadne? Jus ij la de 

gatjáda hejman. Usjudalá mij dat luluj årrot ja 

jus gávnnu soames sadje gånnå máhtá dav adnet. 

Aven? Vuossan? Härvvan?













Duvrie

Bierdna

Biernna

Björnen



Giehto milta Vualtjeres, Västra Fjällfjäll, 

giehttár Johan Sandberg McGuinne





BiernnaBiernna

Jubmel akti viegaj väráldav birra. Sån lij 

mannomåhken. Ja de bådij stuorra ednuj. 

Usjudaláj, gåk dal dav galgav buktet rasstit?  

De gatjádij hestas.

– Gieres unna hestasj. Máhták muv dán äno 

rastá guoddet?

Valla hässta lij almma lájkár ja javlaj:

– Iv, iv asta, guohtot galgav.

De Jubmel javlaj hässtaj:

– Na de oattjo jánndurav birra guohtot.

Ja nav de sjattaj. Danen viertti hässta guohtot 



ålles ájgev, tjuodtju suosská ja suosská ja suosská.

Båttåtjav maŋŋela ájtsaj Jubmel sarvav, ja 

dassta gatjáj:

– I gus muv viehkeda änov rasstit?

Valla sarvva vásstedij:

– Ihiiiv, iv de asta. Hähttuv sáljav guohtot.

Ja de Jubmel javlaj:

– Na de oattjo muorajs ja bárkojs dálvev 

viessot.

Ja jur danen sarva ájn vilá sáljav dálven 

suosski.

De Jubmel gatjádij boahttsus:

– I má dån viehkeda muv änov rasstit?

Boatsoj javlaj:

– Galla viehkedav, gahppada bajás.



Jubmel tjavelga nali tjåhkkidij. Valla jur gå 

boatsoj guohtsagådij de risstistij rubmahav ja 

Jubmel de dassta ravgaj. Boahttsu guotsaj äno 

rastá ja ållu de vajálduhtij Jubmelav.

– Oattjo dal guohtsat degu jalla ålles 

viessomav, ij de dát maná.

Dan diehti de boahttsu ájn vilá alás-luksa 

jåhti.

Vijmak Jubmel biernav iejvvij. Ja javlaj:

– Gieres, i má dibde muv tjuovvot duv fáron 

dán äno rastá?

Ja biernna javlaj:

 – Dibdáv, valla mujna li nav oanegis juolge.

Valla Jubmel lij juo vájbbam. Tjåhkkidij 

bierna tjavelga nali ja adnalij bilssanáhkes. Gå 



biernna lij suv äno rastá guoddám de loabedij 

Jubmel biernnaj:

– De dal oattjo oadet njálgugijt jårbbå dálvev. 

Ja danen biernna guorátjin goarjju jårbbå 

dálvev.





HÁRJJIDUSHÁRJJIDUS

FárrulasjFárrulasj

Gávnnuji gus juhtusa majda sierraláhkáj lijkku? 

Jali juhtusa majt álu iejvvi? Ihkap dat la duv 

fárrulasj, judos mij agev duv tjuovut. Máhttá 

årrot stuor judos, lådde jali guolle. Jus i diede 

de máhtá ájádallat makkir juhtusa duv birrusin 

li. Boahtte ájgen ihkap huomáha makkir judos 

la duv…

Sárgo juhtusav masi lijkku jali sajev gånnå 

juhtusav la iejvvim, jali gånnå jáhká dav iejvvi.













Hievnie

Heavdni

Hievnne

Spindeln



Giehto milta 

Solveig Labbas





HievnneHievnne

Dale lij akti vuoras áddjá guhti miehtsen åroj, ja 

sån danna nav soabtsoj. Valla avta biejve ålgus 

goades váttsij, galgaj birrusav gehtjastit. Dåppe 

nuppe bielen váre ájttsá juojddá. Da li ulmutja, 

ja ij val dåssju akta ulmusj. Ålos li. Ij aktak suv 

bruvkku guossidit. Ja ij la sån goassak vuojnnám 

dákkir guhka ja stuorra ulmutjijt. Stuorra lávkij, 

labudi.

Ja áddjá ájádallá, buoremus la dal dássta 

báhtarit.

Ájádallá dan stuor gierge birra, danna l 



slahpa. Viehká ruvámusát máhttelis. Suogŋá 

slabá vuolláj.

Då amás ålmmå li ádjá luottajt guorram. 

Tjuovvu dajt. Áddjá gullá ietjas vuojŋŋamav, 

ilmme skielbes. Ber e suv balos vuojŋŋamav 

gulá. Tjåhkudattijn vájddomin, unna bigir hävnásj 

boahtá. Ja hievnne bådnegoahtá. Bådnå ja bådnå 

ja bådnå. Ruvábut gå áddjá goassak la vuojnnám 

ulmusj bådnå.

Ålmmå jåvsådi dan slahpaj, valla ganudi 

ålgusjbälláj.

Dánna l assás hievneviermme, stuorámus 

ålmåj javllá. Dánna ij la aktak ulmusj.

Ja de manni dassta, joarkki åhtsåt.

Ádjá tsåhke ruvábut svarrá. Hievnevierme 



duogen vuojnná tjude lidjin suv oagodime. Tjude. 

Gå sij oagodi, de e majdik guode.

Valla tjude e ádjáv vuojne jasska 

hievnevierme duogen.

Áddjá tsamát. Gijtto hievnne. Gijtto gå gádju 

muv.

De dal diedáv manen ulmusj ij goassak galga 

hievnev gåddet.



HÁRJJIDUSÁHÁRJJIDUSÁ

GatjádaGatjáda

Gatjáda áhkos. Gatjáda ádjás. Gatjáda 

åhpadiddjes. Gatjáda museas, sámesiebres. 

Gávnnuji gus juojggusa duv bájkes? Jali vuole 

ietjat berrahijs? Jali juojgos mav juojgge 

ietjat bájkes bruvkku juojggat? Gähttjala dav 

juojggusav oahppat, jali åsijt dat juojggusis. 

Jus i gávna juojggusav duv birrasis de vállji 

juojggusav masi lijkku. Gulldala. Gulldala. 

Hárjjidalá desik jasskadin dåbddu, desik 

juojgos la oassen dujsta.













Ulda

Ulda

Ganij

Ulda



Giehto milta girjes Muitalus sámiid birra 

Johan Turis





GanijGanij

Gadniha jali hálde li dakkára ma bávtij sinna 

jali ednama vuolen årru. Imálasj ulmusjlágásj 

viessoga li, ja ij maná vissásit javllat gåsstå 

båhti jali gudi li. Siján li dåssju boahttsu ma li 

sierralágátja ja tjáppe, boahttsu majt dåbdå gåsi 

ájn boadá.

Muhttijn ulmutja máhtti dajt vuojnnet, 

jus midjij lijkkuji de almmusi mijá åvdån. Jus 

vuojná sijá älov, ale val luojte tjalmijs, ij åvddål 

gå ruovdev jali nijbev älo badjel la håjggåm. 

Nálov aj máhtá håjggådit. Jus vuorbástuvá de 



oattjo ålles älov. Tjáppa girjakälo gåhtjoduvvi 

ganijällon jali hálldeällon.

Sij li diedon fávro, ja tjiehpe juojgatjit. 

Bednaga sijáv gulli, hähkkat tsiellagåhti ja mij 

ep dádjada manen. Bednaga sijáv ruvábut gulli.

Valla galggá várrogis årrot. Gadniha máhtti 

mánájt lånudit. Ij goassak galga silba dagi 

vádtset. Máná gudi li lånodum li degu ieme 

ulmutja, dåssju vehi sierralágátja.

Ja jus soajtá goadev tsaggat sijá årudagá 

nali váni gatjádik, de i goassak bálli oadet. 

Niegojda båhti ja hiemssiji. Álu máhttá 

gadnihijda juojddá vaddet. Máhttá binnáv káfas 

ednamij sjnjårrat ja javllat:

– Jugá dån aj ja viehkeda muv ájn ienebuv.





HÁRJJIDUSÁHÁRJJIDUSÁ

Gåk dal ájn gadniha vuojnnuji? Muhtema javlli 

sij li ulmutjij muoduga, valla fávrobu. Iehtjáda 

javlli tjervas vaste li. Sárgo nav gåk dån jáhká.













Saajve

Sáiva

Sájvva

Sáiva



Giehto milta girjes Samiska sagor, 

tjáledum Kirsti Birkelandas





SájvvaSájvva

Nejtsusj aktan ádjájnis la guollitjit. 

Áddjá javllá:

– Diedáv jávrev dievas guolijs. Guole li 

stuore ja buojde. Valla gå danna guolli, ij oattjo 

majdik javllat, dajnas gå l sájvvajávrre.

– Vádtson dåhku, nejtsusj vásstet. Máhtáv 

mån sjávo årrot. 

De vádtseba jávrráj ja suhkkába vadnasijn.

Viermme l dievas guolijs. Nejtsusj ij la 

goassak vuojnnám nav ållo guole. Ja dähppum li 

juo värmmáj. E má dal gáhtot máhte?



– Áddjá! De dal miján la dálvvenárre guolijs! 

nejtsusj tjajma javllá.

Valla daŋga båttå gå bágojt javllá de vierme 

guorruni. Guole li gáhtum. Juohkka ájnna guolle.

Áddjá sunji gähttjá.

– Ij lijssi dánna guollit jus en máhte ållu 

sjávo årrot.

– Gähttjalin nuppádis. Gieres Áddjá. Dán 

bále galgav ållu sjávo årrot.

Oahppaba avtav viermev. Sämmi dievas la 

degu åvdep viermme. Stuorra ja buojdes guole. 

Nejtsusj stuor tjalmij gähttjá ja ij másja, viertti 

ber tsamádasstet.

– Áddjá. Makkir guole. Iv la goassak 

vuojnnám nav stuoragijt.



Gå maŋemus bágov javllá de guole li gáhtum. 

Juohkka ájnna guolle.

– Vuolggon dal sijddaj, áddjá javllá. En måj 

avtak guolev dánna uddni oattjo.

Nejtsutjin la nav hállo goalmádis gähttjalit. 

Vájnnot ja ádnu. Ájádallá allasis, sjávo dal, sjávo 

dal. Sujna li gadnjala tjalmmegietjen. Ij ham 

sidá biejsstet, le ber nav gássjelis sjávo årrot.

Oahppaba goalmát viermev ja guole gissjvuri 

viermen. Stuorábun ja buojdebun gå goassak 

åvddåla. Sån vargga áddjáj tjuorvvu, valla jur 

dan åvddåla de huomáj. Baksimijt aktij dahppá. 

Ja áddjá viermev oahppá. Nejtsusj ij la goassak 

vuojnnám nav ållo guole. Guojtti silbban.

Gå gärggaba ja gáddáj jåvsådibá javllá áddjá:



– Buorre. Gå guolli de ij galga vadnasin 

jiednadit. De dal diedá.

Sárgo ietjat sájvvasajev. Márjju jávrev guovtijn 

bådnijn jali várev manna l juoga mav ulmutja e 

máhte vuojnnet. Jali dåssju sierralágásj tjáppa 

sajev mij juo gávnnu, gånnå dåbdå viertti 

almmaláhkáj ulmutjahttet ja buorre årrot.













Staaloe jïh vïnhtse

Stállu ja fanas

Stállo ja vanás

Stállu och båten



Subtsastiddje l 

Inghilda Tapio





Stállo ja vanás Stállo ja vanás 

Avta biejve Lárssá ja suv rádna várálasj vuobmáj 

vuolggin, loabe dagi. Ällim goassak dav oadtjum. 

Dan suohkkis vuomen lidjin guhka soahkesjvitjo 

ja alla tjubuklágásj gierge. Sierralágásj sadje lij 

dát! Álgos máná suohtastallin, valla maŋŋela, 

gå ruoptus galggin, de ettjin desti diede mat 

guovlos lidjin boahtám. Juorrulin ja guoktáladdin 

danna, valla vijmak mierredin gåggu vádtset.

Hähkkat båhtin amás jávrráj. Gå jávrgátten 

tjuodtjun de ájttsin vadnasav dåbebun. Viehkin 

dåhku, sjáhtjin vadnasav jávrráj ja gahppadin sisi.



Gå Stállo jienajt guláj, de gåhttsåj ja 

gehtjastij ietjas goades. Ruvvij giedajstis ja 

njálmes njoalostij.

– Gåk lav dáv vuorddám!

Muhtem lávkij duogen stállo jávrgáddáj 

jåvsådij. Gå sjlässjkodij de jávrev dilmmadij ja 

vanás suvdostij. Máná usjudallin:

– Mij så lik dáhpáduvvá?

– Gieres máná, ehpit gus galga gáddáj 

suhkat? Mujna li njálguga. Stállo javlaj.

Gå gáddáj lahkanin, de Lárssá javlaj:

– Dåt ij galla máhte almma ulmusj årrot. 

Stállo lij tjervas vasste ja muhtem máná tjabu 

tjierrogåhtin.

Lárssá vadnasav jårggålij, valla stállo lij juo 



gárves, adnalij dav. Nav gievrra lij vaj låggŋij 

ålles vadnasav mánáj, ja guottij vuobmáj.

Vuostak lij suohtas soahkegierragij buohta 

tjåhkkåhit gåsstå vájk man guhkás várddahin. 

Valla Lárssá árvvedij várálasj vijor lij, ja tsamádij:

– Hähttup dássta bessat! De dal hähttubihtit 

muv jegadit, ietján stállorujttaj boahttup. Gå 

stállo vadnasav gávak muora vuolen guoddá de 

åvsijs doahppip.

Máná jegadin.

Gå stállo vijmak vadnasav luojtij de vuojnij 

dåssju akta mánná báhtsám lij. Unnemus. Stállo 

tjärvvasit moarádij. Ruojaj ja vuoptajt gajkoj, 

giesij sågijt ruohttsasij ja gájkka, tjievtjaj båvnijt 

ja giergijt håjgåj. Máhtusj guhti lij vadnasij 



báhtsám, tjieroj.

De stállo Máhtuv doahppij ja guottij goade 

árranij. Sájggárav tsåkkåj båvsåj tjadá ja tjuoggij 

ednamij.

– Ij la várálasj, Stállo javlaj.

Vallak dav javlaj de guláj jienajt ålgusjbielen. 

Idjalådde huvkaj, stálppe hålvoj, riebij tjieroj, 

guorgga sjnjurgoj ja juojgos aj gulluj. Stállo 

viegaj ålgus gehtjatjit.

Madin stállo lij ålggon, de Lárssá lij goahtáj 

njáhkam vieljas gájutjit. Váldij fármmásis ja 

viegaj dassta. Mälggadin sunnu duogen gulájga 

gåktu stállo ruojaj nav vaj vuomen sjkánjijdij ja 

gahpaj vaj ednam skielbestij.

Stállo biehteduváj vas.

Stállo ij la ham fávrro. Tjervas vasste l ham 

sån. Ja suohtas la suv juojggat! Gähttjala 

stálov juojggat. Jiednada gåk ietjat mielas 

hiehpá. Ja dagá gåktu hiehpá. Ájnnasamos 

vaj ij ilá tjábben gullu.













Tjoejhke

Čuoika

Tjuojkka

Myggan



Giehto milta girjes Samiska sagor, 

tjáledum Kirsti Birkelandas





TjuojkkaTjuojkka

Gå Máttaráhkko lij tjuojkajt sjivnnjedam, tsåkkåj 

dajt vuossa sisi ja vattij näjttsuj gáhttitjit.

Valla tjuojka vuossan nav sjurrin. Ällim 

goassak sjávot. Näjttso suhtaj ja ittjij desti másja. 

Ájádaláj, jus dåssju nágin tjuojkav luojtáv de 

loajtobun sjattasj.

Dåssju náginav luojtáv, tsamádij.

Báttev luovvij, valla gå vuossav rabáj de 

gájkka tjuojka avtabále båhtin. Vuolggin, guhtik 

guovlluj. Tjuoggun juhtusijt ja ulmutjijt.

Näjttso viegaj maŋŋelin. Gähttjalij dajt 



válldet, valla ittjij má maná. Tjuojka lidjin 

luovan ja nav dat sjattaj. Ittjij näjttso máhte 

majdik dasi dahkat.

Valla Máttaráhkko lij dudálasj. Diedij má 

näjttso ij galla másjatja. Ájádaláj jus gåhttju 

näjtsov tjuojkkavuossav gáhttit, de ruvvaláhkáj 

väráldij besatji.

Sara Helén Persson oajvvatSara Helén Persson oajvvat

Muhttijn máhttá dåbddut gássjelissan ja 

unugissan, ja ihkap hehpana gå ulmutjij åvdån 

tjuottjo. Muv oajvvadus la gávnnat sajev gånnå 

jasska ja vissásin dåbddu. Máhttá gånnå ájn 

årrot! Ájnnasamos la juhte duosta ietjat jienav 

gähttjalit ja juojggat. Gähttjalatta duov dáv.

Gähttjala navvulin juojggat.

Gähttjala lanjánat sinna juojggat.

Gähttjala miehtsen juojggat.

Gähttjala jávren juojggat.

Gähttjala juhtusij juojggat.

